
 

 

Reglugerð Kraftlyftingasambands Íslands  

(KRAFT) um agamál 
 

1. gr. Gildissvið 
Markmið reglugerðarinnar er að tryggja sanngjarna og skilvirka málsmeðferð agamála 
innan Kraftlyftingasambands Íslands, hér eftir kallað KRAFT. 

Reglugerðin gildir þegar stjórn KRAFT tekur ákvarðanir um agamál og beitingu 
viðurlaga vegna brota gegn lögum, reglum eða siðareglum KRAFT, sem og í samræmi 
við lög og reglur ÍSÍ og Alþjóðakraftlyftingasambandsins (IPF). 

Reglugerðin tekur til agamála sem varða háttsemi iðkenda, þjálfara, dómara, 
starfsmanna móta, stjórnarmanna, nefndarmanna, aðildarfélaga og annarra sem koma 
fram á vegum KRAFT eða taka þátt í starfsemi, mótum eða verkefnum á vegum KRAFT. 

Reglugerðin tekur ekki til lyfjamála sem sæta meðferð samkvæmt lyfjareglum ÍSÍ, 
WADA, IPF eða Lyfjaeftirlits Íslands, nema að því marki sem háttsemi tengd slíku máli 
varðar jafnframt sjálfstætt agabrot innan KRAFT. 

Reglugerðin tekur ekki til keppnistæknilegra ákvarðana dómara eða mótsstjórnar 
meðan á móti stendur, nema háttsemin feli jafnframt í sér agabrot samkvæmt reglugerð 
þessari. 

 

2. gr. Sérstakt hæfi 

Stjórnarmaður eða nefndarmaður er vanhæfur til meðferðar máls sem varðar agamál 
samkvæmt sömu viðmiðum og greinir í 3. og 4. gr. stjórnsýslulaga nr. 37/1993. 

Sá sem er vanhæfur skal hvorki taka þátt í undirbúningi, umræðum né ákvörðun máls. 

Komist stjórn að þeirri niðurstöðu að vanhæfi valdi því að hún verði ekki ályktunarhæf 
skal vísa máli til dómstóls ÍSÍ. 

 



3. gr. Kæra eða tilkynning um agabrot 

Aðili að KRAFT, aðildarfélag eða annar sem telur sig hafa hagsmuni af máli getur lagt 
fram skriflega kæru eða tilkynningu um agabrot. 

Kæra skal innihalda: 

●​ Nafn og kennitölu aðila, ásamt heimilisfangi og fyrirsvarsmanni ef við á. 

●​ Nafn þess einstaklings eða aðildarfélags sem kvörtun beinist að, kennitala og 
heimilisfang og sömu upplýsingar um fyrirsvarsmann, ef við á. 

●​ Lýsingu á atvikum, kröfum, sönnunargögnum og tilgreiningu vitna. 

●​ Tilvísun í ákvæði laga eða reglna sem talið er að hafi verið brotið. 

Stjórn skal veita staðfestingu á móttöku kæru og meta hvort hún sé tæk til meðferðar. 

Kæru vegna atvika á móti eða viðburði skal að jafnaði leggja fram innan 14 daga frá því 
að atvik átti sér stað eða lauk. Stjórn getur þó tekið mál til meðferðar að liðnum fresti ef 
málefnalegar ástæður mæla með því, einkum ef um er að ræða alvarlegt, ítrekað eða 
síðar framkomið brot. 

Ef fram koma upplýsingar sem gefa tilefni til að ætla að barn hafi orðið fyrir ofbeldi, 
vanrækslu, alvarlegri áreitni eða annarri háttsemi sem fellur undir tilkynningarskyldu 
samkvæmt barnaverndarlögum nr. 80/2002 skal stjórn KRAFT, eða sá sem fer með 
málið fyrir hönd sambandsins, tilkynna það til barnaverndaryfirvalda. 

 

4. gr. Frumkvæðismál 
Stjórn KRAFT getur tekið mál til meðferðar að eigin frumkvæði þegar ástæða er til að 
ætla að brotið hafi verið gegn lögum, reglum eða siðareglum sambandsins. Sama 
málsmeðferð gildir og um kæru samkvæmt 3. gr.  

Mál skal almennt ekki tekið til meðferðar síðar en einu ári frá því að meint atvik átti sér 
stað eða stjórn varð þess fyrst áskynja, nema um sé að ræða mjög alvarlegt brot, svo 
sem ofbeldis- eða kynferðisbrot, alvarleg brot gegn siðareglum, eða brot sem fela í sér 
alvarlega hættu fyrir heilsu, öryggi eða heiðarleika íþróttarinnar. 

 

5. gr. Bráðabirgðaráðstafanir 

Stjórn KRAFT er heimilt, ef brýnir hagsmunir mæla með því, að ákveða tímabundna 
ráðstöfun meðan mál er til meðferðar, svo sem tímabundið bann við þátttöku í tilteknu 
móti, viðburði eða starfi á vegum KRAFT. 



Bráðabirgðaráðstöfun skal vera skrifleg, rökstudd, tímabundin og ekki ganga lengra en 
nauðsyn ber til. Aðila skal gefinn kostur á að tjá sig áður en ráðstöfun er ákveðin nema 
brýnir hagsmunir mæli gegn því. 

Bráðabirgðaráðstöfun fellur úr gildi þegar endanleg ákvörðun hefur verið tekin í máli, 
nema annað sé sérstaklega ákveðið í þeirri ákvörðun. 

 

6. gr. Málsmeðferð 

Kæra eða frumkvæðismál skal tekið fyrir á næsta fundi stjórnar. 

Ef mál er talið tækt til meðferðar skal varnaraðila sent afrit kæru og gefinn kostur á að 
tjá sig innan hæfilegs frests, allt að 14 dögum. Heimilt er að lengja frestinn óski aðili 
sem kvörtun beinist að þess. 

Stjórn getur aflað frekari gagna, boðað vitni eða aðila til skýrslugjafar og skal gæta 
meðalhófs og andmælaréttar við meðferð málsins. Varði málið hagsmuni annarra félaga 
eða einstaklinga innan sambandsins getur stjórn óskað umsagnar þeirra með sama 
tímafrest og um getur í 2. mgr. 

Aðilar máls skulu að jafnaði eiga rétt á að kynna sér gögn málsins áður en ákvörðun er 
tekin, nema lögmætir hagsmunir, svo sem vernd barna, trúnaður eða persónuvernd, 
mæli gegn því. Ef aðgangur að gögnum er takmarkaður skal leitast við að veita aðila 
nægar upplýsingar til að hann geti gætt andmælaréttar síns. 

Aðila er heimilt að njóta aðstoðar talsmanns, lögmanns eða annars ráðgjafa við 
meðferð máls á eigin kostnað. 

Ef málið er einfalt eða deiluefni minniháttar má freista sátta. 

 

6. gr. Viðurlög 

Stjórn KRAFT getur ákveðið eftirfarandi viðurlög: 

●​ 1. Áminning: vegna brota, svo sem ósæmilegrar framkomu eða brota á reglum 
um hegðun á keppnisstað. 

●​ 2. Bann við þátttöku á einstaka mótum eða viðburðum eða mótahaldi á vegum 
KRAFT: vegna alvarlegra brota, svo sem endurtekinna brota á reglum um öryggi 
eða siðareglum, eða óvirðingar gagnvart dómurum, keppendum og 
starfsmönnum móta. 

●​ 3. Brottvísun af móti eða viðburði á vegum KRAFT: þegar hegðun eða framkoma 
veldur röskun á keppni eða ógn við aðra. 



●​ 4. Bann frá því að gegna trúnaðarstörfum innan sambandsins og félaga þess: 
vegna brota á trúnaði, siðareglum eða hegðunar sem grefur undan trausti innan 
stjórna og nefnda KRAFT eða aðildarfélaga.  

●​ 5. Sekt gagnvart aðildarfélagi, allt að 500.000 kr.: vegna alvarlegs eða ítrekaðs 
brots á lögum, reglugerðum eða bindandi fyrirmælum KRAFT, enda hafi félagi 
verið gefinn kostur á að bæta úr nema slíkt sé útilokað vegna eðlis brots. 

●​ 6. Bann frá allri þátttöku: vegna mjög alvarlegra brota, svo sem ofbeldis, 
kynferðislegrar áreitni, svika, ólöglegrar starfsemi eða annarra brota sem grafa 
undan heiðarleika íþróttarinnar. 

Viðurlögum skal aðeins beitt ef markmiði er ekki náð með vægara móti og ætíð skal 
gæta meðalhófs og samræmis í ákvörðunum. 

Við ákvörðun viðurlaga skal meðal annars líta til alvarleika brots, hvort um ítrekað brot 
sé að ræða, ásetnings, afleiðinga brots og samstarfsvilja við meðferð máls. 

Bann samkvæmt 2., 4. og 6. tölul. skal vera tímabundið nema sérstaklega standi á. Í 
ákvörðun skal tilgreina gildistíma banns, umfang þess og hvaða starfsemi það tekur til. 
Bann frá allri þátttöku skal að jafnaði ekki vara lengur en tvö ár, nema um sé að ræða 
mjög alvarlegt eða ítrekað brot og ríkar ástæður mæli með lengri tíma. 

Stjórn er heimilt að ákveða að viðurlög komi ekki til framkvæmda að öllu leyti eða hluta 
haldi aðili skilyrði sem sett eru í ákvörðun, svo sem um bætta framkomu, fræðslu, 
afsökunarbeiðni eða að láta af tiltekinni háttsemi. 

 

7. gr. Ákvarðanir og gildistaka 

Stjórn KRAFT skal taka ákvörðun um beitingu viðurlaga eins fljótt og auðið er eftir að 
gagnaöflun lýkur og leitast við að ljúka ákvörðun innan tveggja vikna. Afl atkvæða 
ræður úrslitum máls sem sama hætti gildir um aðrar ákvarðanir stjórnar samkvæmt 
lögum KRAFT. 

Ákvarðanir skulu vera skriflegar og rökstuddar. Í þeim skal greina: 

●​ Aðila máls. 

●​ Kröfur og helstu málavexti. 

●​ Rökstuðning og niðurstöðu stjórnar. 

●​ Kæruheimild. 

●​ Stjórnarmenn sem tóku ákvörðun. 



Ákvörðun tekur gildi við birtingu. Heimilt er að birta ákvörðun á vefsíðu KRAFT að teknu 
tilliti til persónuverndar og viðkvæmra upplýsinga. 

Ef viðurlög fela í sér bann, sekt eða önnur íþyngjandi úrræði skal í ákvörðun gera grein 
fyrir mati stjórnar á meðalhófi, alvarleika brots og því hvers vegna vægari úrræði voru 
ekki talin nægileg. 

Við ákvörðun um birtingu skal líta til almannahagsmuna, eðlis brots, stöðu aðila, þarfar 
á gagnsæi og verndar persónuupplýsinga. Ákvarðanir sem varða börn, viðkvæmar 
persónuupplýsingar eða einkalíf einstaklinga skulu að jafnaði ekki birtar nema í 
ópersónugreinanlegu formi eða ef ríkar ástæður mæla með birtingu. 

 

8. gr. Trúnaður 

Þeim sem koma að meðferð agamála er skylt að gæta þagmælsku um þau mál sem 
fjallað er um samkvæmt reglugerð þessari. Trúnaður helst að loknum störfum. 

Þagnarskylda samkvæmt þessari grein stendur ekki í vegi fyrir því að KRAFT miðli 
upplýsingum til dómstóla ÍSÍ, ÍSÍ, Lyfjaeftirlits Íslands, IPF, barnaverndaryfirvalda, 
lögreglu eða annarra þar til bærra aðila þegar slíkt leiðir af lögum, reglum 
íþróttahreyfingarinnar eða nauðsynlegri meðferð máls. 

 

9. gr. Kæruheimild 

Heimilt er að kæra ákvörðun stjórnar KRAFT til dómstóls Íþrótta- og Ólympíusambands 
Íslands (ÍSÍ) samkvæmt reglum ÍSÍ. 

Í ákvörðun stjórnar skal leiðbeina um kæruheimild, kærufrest og hvert kæru skuli beint. 

Kæra til dómstóls ÍSÍ frestar ekki sjálfkrafa réttaráhrifum ákvörðunar stjórnar KRAFT, 
nema stjórn KRAFT eða dómstóll ÍSÍ ákveði annað. 

 

10. gr. Lagastoð og gildistaka 

Reglugerð þessi er sett með stoð í 30. gr. laga Kraftlyftingarsambands Íslands (KRAFT) 
og kemur til framkvæmda 25. ágúst 2026.  

 

Samþykkt á fundi stjórnar Kraftlyftingasambands Íslands 25. ágúst 2026. 
 


